Thema: Bwlio (pwysigrwydd ffrindiau)
Cofiwch addasu’r iaith i siwtio’ch ardal/plant.
(Mae Ppt wedi ei baratoi)

Rhaid dewis eich plant yn ddoeth!!! Addaswch y sgript i siwtio’ch plant, ysgol a thafodiaith.

Un plentyn sy’n cael ei fwlio. 3 i 5 o blant i wneud y bwlio. Dewis un i fod yn arweinydd, y ‘ring-leader’, a’r lleill yn dilyn ei h/arweiniad.

Cadeiriau i’r plant i gyd. Un gadair ar wahân i’r lleill. Darnau o bapur wedi eu rholio neu bensiliau / rhwbiwr i’w taflu at y ‘llygoden’.
Criw o blant gyda’i gilydd, un yn sefyll ar wahân.
Sleid 1: Llun o lygoden

· Ti’n edrych fel llygoden. Mae dy wyneb di’n llwyd fel wyneb llygoden.

(Plant yn gwneud sŵn gwichian fel llygoden)

· Wyt ti’n gallu siarad? Wyt ti’n gallu siarad?
(Plant yn gwneud sŵn gwichian fel llygoden a chwerthin)

· Dw i ddim yn lecio llygod. Maen nhw’n ych a fi!
· Ych a fi! Ych a fi! (Plant yn gwneud sŵn gwichian fel llygoden a chwerthin)

Plant gwahanol yn siarad... eisiau bod yn debyg i’r arweinydd.

· Be sy gen ti – brechdanau CAWS?

· Wyt ti’n byw mewn twll yn y wal?

(Gwneud sŵn gwichian fel llygoden a chwerthin)

· Paid ag eistedd hefo ni - cer i ffwrdd llygoden.
Plant i eistedd. Y criw i sibrwd gyda’i gilydd, ac wedyn taflu papur/pensil a.y.b. at y ‘llygoden’. (Nid at wyneb y plentyn.)
Pawb yn dawel a llonydd.
Sleid 2: Bwlio

Llais: Bwlio. Mae bwlio yn ddrwg iawn. Mae galw enwau ar blentyn arall yn beth gwael iawn i wneud. Os oes ganddoch chi ffrind sy’n gwneud a dweud pethau cas, peidiwch â’i gopïo.
Fe ddylen ni bob amser drin plant eraill fel y bydden ni’n hoffi cael ein trin. Beth petai’r sefyllfa yn newid? 

Y ‘llygoden’ a’r ‘arweinydd’ i newid lle ac i eistedd yng nghadeiriau ei gilydd.

Dylai’r ‘arweinydd’ edrych yn syn a siomedig.
Sleid 3: Llun o blant trist

Llais: Os mai ti sy’n dweud pethau cas meddylia am eiliad sut mae’r plentyn arall yn teimlo.

Llais: Os mai ti sy’n gwneud pethau cas, meddylia am eiliad sut mae’r plentyn arall yn teimlo.
Llais: Dydy bod yn unig ddim yn neis.

Llais: Dydy bod heb ffrind ddim yn neis.

Llais: Peth ofnadwy ydy dod i’r ysgol ac wedyn teimlo’n drist drwy’r dydd.

Yr ‘Arweinydd’: (Yn sefyll) Ond....arni (hi/fo) mae’r bai. Mae o/hi’n dweud pethau cas amdanyn ni.  

Rydyn ni wedi trio bod yn ffrindiau ond dydy o/hi ddim eisiau bod yn ffrindiau hefo ni.

Llygoden: Dw i ddim yn dweud pethau cas. Ti’n dweud celwydd. Dw i eisiau chwarae hefo chi. Dw i eisiau bod yn ffrindiau hefo chi.

Yr ‘Arweinydd’: Na, dwyt ti ddim. Ti bob amser yn dweud pethau gwirion ac mi wyt ti’n niwsans.

Llygoden: Be dw i’n wneud?
Yr ‘Arweinydd’: Ti’n sbwylio’r gêm pan dŷn ni’n chwarae amser egwyl.
Llygoden: Dw i ddim yn trio sbwylio’r gêm. Yn lle bod yn gas, pam na fysa ti’n dangos i mi sut i chwarae’n iawn?

Yr ‘Arweinydd’: Trio eto ti’n feddwl?

Llygoden: Ia, trio eto i fod yn ffrindiau. Yn lle dweud pethau cas, trio siarad yn neis hefo’n gilydd a thrio datrys ein problemau heb ffraeo / gwympo mas.
Yr ‘Arweinydd’: Be amdanyn nhw? (pwyntio at weddill y criw sy wedi bod yn gwrando’n astud)

Llygoden: Fe wnawn nhw wneud be ti’n wneud. Copïo chdi maen nhw.

Y criw: Na! Da ni’n gwneud beth bynnag da ni eisiau wneud.
Llygoden: Pam oeddech chi’n taflu papur ata i?

Un o’r criw: Am fod (enw) wedi dweud wrthyn ni wneud.
Llygoden: Pam oeddech chi’n galw fi’n llygoden a gwneud sŵn gwichian?

Un o’r criw: Am fod (enw) wedi dweud wrthyn ni wneud.
Pawb yn edrych yn syn.
Sleid 4: Ffrindiau

Llais: Mae’n bwysig ein bod ni i gyd yn meddwl drosom ein hunain. 

Llais: Peidiwch byth â gwneud rhywbeth cas ac annifyr am fod rhywun arall yn dweud wrthych chi be i’w wneud. Mae’n rhaid i ni wneud y penderfyniad cywir. 

Un o’r criw: Ond roedd (enw) yn dweud fysa hi’n stopio bod yn ffrind i fi os fyswn ni ddim yn gwneud be oedd hi’n ddweud.
Llais: Paid â gwneud esgusodion! Paid â beio pobl eraill am dy benderfyniadau gwael. Does dim esgus dros alw enwau ar neb, na thaflu papur atyn nhw na gwrthod chwarae hefo nhw. 
Llais: Yn y Beibl mae Iesu Grist yn ein dysgu i garu ein gilydd ac i garu ein gelynion. Mae’r Beibl hefyd yn dweud pethau pwysig iawn am ffrindiau a sut i fihafio/ymddwyn. Dyma rai pethau dydy Duw ddim yn hoffi,
Sleid 5: Yr adnod isod
Dyma (rai o’r pethau) mae'r ARGLWYDD yn eu casáu;  tafod celwyddog, 

calon sy'n cynllwynio drwg, a thraed sy'n brysio i wneud drwg. (Diarhebion 6: 16-18)
Sleid 6: Yr adnod isod

Mae Duw eisiau i ni,

….. ddweud pethau sy'n helpu pobl eraill — pethau sy'n bendithio'r rhai sy'n eich clywed chi. 

(Effesiaid 4:29)

Sleid 7: Yr adnod isod

Ac wrth gwrs y Beibl sy’n rhoi'r rheol aur i ni - sef,
Dylech chi bob amser drin pobl eraill fel byddech chi’n hoffi iddyn nhw eich trin chi.

(Mathew 7:12)

Y criw plant, yr ‘arweinydd’ a’r ‘llygoden’ i ddod at ei gilydd a gwenu. 

Llais: Rydyn ni eisiau ysgol hapus. Er mwyn cael ysgol hapus mae’n rhaid cael plant ac athrawon hapus. Does neb yn hapus os ydy pawb yn ffraeo/cweryla neu os oes ’na blant yn crio ac yn unig.
Llais: Mae’n rhaid i bob un ohonon ni drio ein gorau i fod yn ffrind da ac wedyn bydd dim lle i fwlio yn ein hysgol ni.

Gweddïwn: Ein Tad, Diolch i ti am y rheol aur sydd yn y Beibl sef y dylen ni i bob amser drin pobl eraill fel bydden ni’n hoffi iddyn nhw ein trin ni. Helpa ni i ddilyn cyngor y Beibl ac i ddweud pethau sy’n helpu pobl eraill. Dydyn ni ddim eisiau bod yn blant celwyddog, dydyn ni ddim eisiau bod yn blant sy’n meddwl am bethau drwg i’w wneud. Felly helpa ni i reoli’n tafod, ein tymer a’n teimladau. Helpa ni i ddilyn esiampl Iesu ac i fod yn ffrind da. Amen.

